
UVOD: 
Pravni poredak reguliše ljudsko ponašanje u društvu, pa prema tome, pravne norme se odnose u prvom 
redu na ljudsko ponašanje. U tom smislu, najširem i najpreciznijem ljudi su subjekti prava. 
Ipak, treba voditi računa da je bilo pravnih poredaka u kojima neki ljudi nisu bili subjekti nego objekti 
prava, kao što ima društvenih tvorevina (ustanova, udruženja) koje su subjekti prava, a nisu ljudi, iako su 
od njih sastavljene. Ovo dokazuje da čovjek sam po sebi nije subjekt prava.  
S druge strane, ako se posmatra čovjek kao subjekt prava, onda se zapaža da izvjesni ljudi imaju 
razvijenu volju i svijest te mogu shvatiti pravne norme i po njima se upravljati, svjesni posljedica koje ih 
očekuju, kao što ima i ljudi koji nemaju takvu volju i svijest i koji se ne mogu ponašati po pravnim 
normama, čije ponašanje njima nije uslovljeno i za koje pravne norme nemaju nikakav značaj. 
Smatra se, da se kao subjekti prava pojavljuju ljudi kao fizička lica, koje jednim dijelom prava i obaveze 
stiču nezavisno od svoje volje i svijesti, a drugim upravo realizacijom svoje volje, kao i određene 
društvene tvorevine, koje takođe stvara čovjek udruživanjem sa drugim ljudima radi ostvarivanja različitih, 
zakonom priznatih individualnih društvenih odnosa, koje se u pravu jednim imenom zovu pravna lica. 
Subjekti prava su ljudi kao pojedinci, kao i brojne institucije (asocijacije) kojima pravni poredak priznaje 
svojstvo subjekata prava, tj. posebna pravna ovlašćenja i pravne obaveze... 
SUBJEKTI PRAVA 
Definicija: Pravni subjekt je lice koji ima pravnu sposobnost koja se sastoji u mogućnosti da bude nosilac 
prava i obaveza (npr.povjerilac, dužnik, vlasnik..) 
Subjekt prava treba shvatiti kao subjekt u kome pravo stavlja nešto u korist ili na teret, bez obzira na 
njegovu svijest i volju. Svi subjekti prava imaju pravnu sposobnost, koja se poistovjećuje sa pojmom 
subjekta prava. Ta sposobnost predstavlja sposobnost da se bude nosilac prava i obaveza.  

